
Akileraartarnermut Aqutsisoqarfiup IT-systemii pillugit § 37 naapertorlugu 

apeqqummut 2017-90-mut akissutit.  

Inatsisartut suleriaasianni § 37, imm. 1. naapertorlugu ataani allassimasut 

Naalakkersuisunut apeqqutigisimavatit.  

 

Apeqqut 1: 

Akileraartarnermi Aqutsisoqarfimmi sakkutut (system) atorneqartut nunatsinni 

aningaasaqarnerup ingerlaarnerannut tutsuiginartutut nalilerneqarsinnaappat? 

 

Akissut 1: 

Akileraartarnermut Aqutsisoqarfimmi taamatullu Namminersorlutik Oqartussani tamani 

systemit ullumikkut atorneqartut tutsuiginartutut nalilerneqarput. Akileraartarnermut 

Aqutsisoqarfiup systemia nunatsinni inatsisinut tulluarsagaalluni immikkut 

sananeqarnikuuvoq ineriartortinneqartarlunilu. Tassa imaappoq, systemi ataavartumik 

aserfallatsaaliorneqartarlunilu ineriartortinneqartarpoq. Inatsisartut inatsisaat nr. 12, 2. 

november 2006-meersumi § 75, imm. 2, nr. 2 innersuussutigalugu tulaassuinermi 

akileraarutit 2016 tikillugu akileraarutit A-nut ataavartunut ilanngullugit 

naatsorsorneqartarnikuupput. Tamanna ulloq 31/12 2015 taamatinneqarpoq, maannalu 

nalunaarusianik tigussaanerusunik tigusisoqarsinnaalernikuuvoq, ilaatigut 

misissueqqissaarnerni akissuteqaatinullu atorneqarsinnaasunik.  

Akileraartarnermut Aqutsisoqarfiup Namminersorlutik Oqartussat ataatsimut 

aningaasanik aqutsinermut systemia atugaraa. Soorunami aamma pisortani ataatsimut 

aningaasanik aqutsinermut systemi Fujistu Prime atuutsinneqalerpat tassunga 

ikaarsaassalluni.  

Systemit atorneqartut tamaasa aningaasat kaaviiaartut annertussusaannit 

malunnaatilimmik sunnerneqarneq ajorput.  

Apeqqut 2: 

Akileraartarnermi Aqutsisoqarfiup paasissutissat suut tunngavigalugit nalunaarpa 

kommunit akileraartarnikkut pisassai naatsorsuutaasumit annikinnerusut? 

Akissut 2: 

Aningaasatigut ineriartorneq ataatsimut isigalugu pissutsillu allat akileraartarnermut 

sunniuteqarsinnaasut tunngavigalugit Akileraartarnermut Aqutsisoqarfik 

missingersuusiortarpoq. Ilaatigut makkuupput raajanut akigititat, qaleralinnut akigititat, 

suliffeqarnerit, sanaartornerit annerit pisiortornerillu annertuut allat.  

Ukiup ingerlanerani qaammatikkuutaartumik Akileraartarnermut Aqutsisoqarfiup 

akileraarutit nalunaarutigineqartut ineriartornerat missingersuummut ukiullu siuliinut 

sanilliullugu nalilersortarpaa. Tamanna tunngavigalugu nunatta karsiata kommuunillu 

akileraartarnikkut pisassaattut naatsorsuutigineqartut nalimmassarneqartarput.  

Apeqqut 3 

Sapaatip akunnerata ingerlanerinnaani akileraartarnermi paasissutissanik 

nikittoorneq taamak annertutigisoq akuersaarneqarsinnaava? Taamatullu 

pisoqarsinnaaneranut suna peqqutaava? 

  

Akissut 3 

Qulaani allanneqartutut, akileraartarnerup ineriartornera qaammatikkaartumik 

Akileraartarnermut Aqutsisoqarfiup nalilersortarpaa, kommuuninut 

nalunaarsinnaaniarluni ukiumut pissarsiassatut naatsorsuutigineqartut 

akiliutigineqarallartuniit (a conto) nikingassangatinneqarpata. Qaammammi ataatsimi 

marlunniluunniit nikinganerit piffissap nikinganeranik peqquteqakkajuttarput, 

suliffeqarfik ataaseq marlulluunniit qaammammi pineqartumi akileraarutit 

naatsorsorneqareernerata kingorna nalunaaruteqarpata.  

Nikingassut ineriartornermik naatsorsuutigineqarsimanngitsumik peqquteqaraangat, 

nikingassut Akileraartarnermut Aqutsisoqarfiup misissoqqissaartarpaa, kommuunimullu 

imaluunniit kommuuninut akiliutigineqarallartut nalimmassartarlugit.  

Pineqartumi 2016-p qeqqata tungaanut nikingasoqarsimanngilaq. 2016-mi ukiup 

sisamararterutaani pingajuanni nikinganerit nalunaarsorneqarlutik aallartipput, 

naatsorsuutigineqarsimanngitsumillu nikinganerit annertusipput. Septembarip 

naalernerani akileraarutit naatsorsorneqareernerisa kingorna Akileraartarnermut 

Aqutsisoqarfik annertuumik misissueqqissaarnermik aallartitsivoq nikingassut 

illuaqqajaanerlu uppernarsarniarlugu.  

Misissuinermut atatillugu tulaassuinermi akileraarutinut A-nut atatillugu 

siunertarineqanngitsumik naatsorsuisoqarsimasoq Akileraartarnermut Aqutsisoqarfiup 

paasivaa, taannalu systemit 2016-mi allanngornerini akileraarutit A-t tamakkiisunit 

immikkoortinneqarsimalluni. Taamalillutik akileraarutit A-t 

tulaassuinerminngaanneersut naatsorsuinermi ilanngunneqarsimanngillat september 

2016-p tungaanut. Akileraarutinik naatsorsuinerup tulliani kukkuneq aaqqinneqarpoq, 

akiliutigineqarallartartullu kisitsit nutaat eqqortut tunngavigalugit 

naatsorsorneqaqqipput.  

Torersuunissaa pillugu maluginiaqquneqarpoq, siunertarineqanngitsumik naatsorsuineq 

paasineqarsimanngitsuuppat, ukioq naatsorsuiffiup kingorna aggustip naanerani 

inaarutaasumik naatsorsuinermi paasineqarsimassammat, tamatumalu kingorna 

kommuuninut akileraarutit inaarutaasut naatsorsuusiorneqartarput. Aamma 

maluginiaqquneqarput tamanna ukiumut naatsorsuiffiusumut 2016-mut kisiat 

sunniuteqarsimammat, akileraarutit A-t aammalu tulaassuinermiit akileraarutit A-t 

aatsaat 1. januar 2016-miit avissaartinneqarmata.  

Apeqqut 4 

Taamak pisoqaqqinnginnissaa anguniarlugu qanoq iliuuseqartoqalersaarpa? 

  

Akissut 4 

Systemi aaqqissuunneqareermat allamik iliuuseqarnissaminut Akileraartarnermut 

Aqutsisoqarfik pilersaaruteqanngilaq, taamaattorli suli nikerarnerit il. il. 

eqqumaffigissavai.  

Apeqqut 5 

Nunatsinni aningaasaqarnerup nikerartuartup tutsuiginarnerpaamik 

malinnaavigineqarsinnaanissaa kiisalu kommunit aningaasaqarnikkut 

tutsuiginarnerusumik pilersaarusiorluarsinnaaneroqqullugit 

Akileraartarnermi Pisortaqarfimmi sakkut ukiuni tulliuttuni 

nutarterneqarnissaannik pilersaaruteqartoqarpa? Taamaassimappat 

pilersarutit qanoq isikkoqarpat? 

 

Akissut 5 

 

Inatsisinut tapersersuisunngorlugu naleqqussarlugulu Akileraartarnermut 

Aqutsisoqarfiup systemi aserfallatsaaliorlugulu ineriartortittarpaa. Nunatsinni 

aningaasaqarnerup nikerartarnera systemip nutarternissaanik pisariaqalersitsisoq 

Akileraartarnermut Aqutsisoqarfik isumaqanngilaq. Aamma Akileraartarnermut 

Aqutsisoqarfik pisortani ataatsimut aningaasanik aqutsinermut systemissamut nutaamut 

pilersaarusiorpoq ineriartortinnissaanullu peqataalluni.  

 

Akiliutigineqarallartartut ilaatigut tunngavigalugit Kommunit aningaasaqarnertik 

pilersaarusiornissaanut periarfissaqarput, tassanilu Akileraartarnermut Aqutsisoqarfik 

ataavartumik kommunit oqaloqatiginerisigut akiliutigineqarallartussat annertussusaat 

aalajangertarpaat. Qaammatikkaartumik kommuninut akileraartarnikkut pissarsiassanik  

naatsorsuinerit kommuninut nassiunneqartartut tunngavigalugit, kommunit piffissaq 

eqqorlugu aningaasaqarnikkut pilersaarusioqqissaarnissamut periarfissaqarput.  

 

Inussiarnersumik inuulluaqqusillunga 

Med venlig hilsen 

 

Aqqaluaq B. Egede  


